          IV Mövzu.Qafqaz VII-XI əsrlərdə
                                                    P l a n :

1.Ərəb işğalları ərəfəsində Qafqazda ictimai-siyasi vəziyyət.
2.Qafqazda ərəb idarəçilyi.Köçürmə siyasəti.

3.Qafqazın feodal dövlətləri IX əsrin ikinci yarısı-XI əsrin ortalarında.
            VII əsrin ilk onilliklərində Cənubi Qafqazın çox hissəsi sasani imperiyasına daxil idi və onun 4 kustakından birinə-Şimal kustakına daxil idi. Qafqazın qara dəniz boyu ərazisi isə Bizansın tabeliyində qalmaqda idi. VII əsrin başlanğıcından 30-cu illərə kimi qafqaz uğrunda bu iki imperiya arasında qanlı müharibələr baş verdi. Bu müharibələr həm hər iki imperiyanı zəiflətdi, həm də xalq kütlələrinə hədsiz dərəcədə ağır məhrumiyyətlər gətirdi. Hərbi əməliyyatların əsasən Cənubi Qafqaz regionunda baş verməsi yerli əhalinin təsərrüfat həyatına ağır zərbə vurdu.Bizans ordusu imperator II İraklinin əmri ilə VII əsrin 20-ci illərində Dvin, Naxçıvan, Qazaka kimi böyük şəhərləri qarət etdikdən sonra yandırmışdı.


VII əsrin başlanğıcında Şimali qafqazda etnik-siyasi vəziyyət daha mürəkkəb idi. VI əsrə aid Suriya xronikası Dərbənd qapılarından şimalda 13 müxtəlif tayfa və xalqın, o cümlədən sabir, bulqar, xəzər və avarların yaşadığını qeyd etmişdir. VII əsrin 30-cu illərində Dağıstanın düzənlik hissələrində Xəzər xaqanlığı gücləndi. Həmin dövrdə Şimali Qafqazın qərb hissəsində bulqarların etni-siyasi birliyi qalmaqda idi. Daha sonrakı dövrdə isə bütün Şimal-qərb Qafqazla bərabər, bulqarların Qafqazda qalan hissəsi xəzərlərin hakimiyyəti altına düşdü. Xəzər xaqanları özlərini Göytürk xaqanlığının banisi Aşina soyunun davamçıları sayırdılar. VII əsrin sonunda xaqanlığın paytaxtı Səməndər şəhəri idi. Bu şəhərin qalıqları Dağıstanda müasir Tarku şəhərinin yaxınlığında aşkar edilmişdir. Bu dövrdə Şimali Qafqazın çox hissəsi Xəzər xaqanlığına tabe idi. Mənbələr xaqanın hərəmxanasında ondan asılı olan 25 hökmdarın qızının saxlandığını qeyd etmişlər.
              Xəzər xaqanlığı yarandığı dövrdən Cənubi Qafqazı ələ keçirmək üçün Sasani  və Bizans imperiyaları ilə, VII əsrin 40-cı illərindən başlayaraq isə ərəblərlə müharibə aparırdı.

              Ərəb dövləti yarandıqdan az sonra onun Ərəbistan yarımadasından kənara, İrana və Bizansa qarşı qabiliyyətli yürüşləri başlandı. İslam bayrağı altında birləşmiş ərəb tayfaları ilk xəlifələrin dövründə yeni dini yaymaq, kafirləri”gerçək, düzgün yola gətirmək”adı altında geniş işğallara başladılar. O zaman Sasanilərin hakimiyyəti altında olan Cənubi Qafqaz əhalisi Xilafət orduları ilə ilk dəfə açıq döyüşdə üzləşməli oldu.
                Hicri tarixin 17-ci ilində(639-cu il)xəlifə Ömərin dövründə ərəb qoşunları Mosul və Kufədən Qafqazın cənubuna daxil oldular, Qəzvini tutdular və Cənubi Azərbaycanın digər bölgələrinin işğalına başladılar. 642-ci ildə ərəb sərkərdəsi Utba ibn Farkad Azərbaycan mərzbanı İsfəndiyar ibn Fərruxzadla döyüşdə qalib gəldi, onunla Ərdəbildə sülh bağladı. Bununla Cənubi Azərbaycan əhalisi Xilafətə tabe edildi. Yerli əhali üzərinə xərac və cizyə vergiləri qoyuldu.

                Ərəb ordusu daha sonra Muğana, Şirvana, Dərbəndə doğru yürüşlərə başladı. Həmin vaxt ərəblər Cənubi Qafqazın işğalını tam başa çatdırmamış, Şimali Qafqaza qədər  irəliləməyə can atırdılar. Ərəb sərkərdələri xüsusən Dərbənd keçidinə nəzarəti tez bir zamanda ələ keçirməyi qarşılarına məqsəd qoymuşdular. Çünki ərəblərin Cənubi Qafqazda mövqelərinin möhkəmlənməsi bilavasitə bu keçid üzərində etibarlı nəzarət qoyulmasından asılı idi.
               Ərəb qoşunlarının Xəzərsahili bölgələr istiqamətində ilk böyük hücumu hicri tarixin 17-ci ilində başlandı. Həmin il Muğana daxil olan ərəb ordusu yerli əhalinin güclü müqaviməti ilə üzləşdi. Üç il davam edən mübarizədən sonra Muğan ələ keçirildi. Ərəb qaynaqları hicri tarixin 22-ci ilində Şirvana, 25-ci ilində Arrana yürüşlər haqqında məlumat vermişdir. 644-cü ildə ərəb sərkərdəsi Salman ibn Rəbiə Şirvanın və Dərbəndin hakimi Şəhriyarın sülh bağladı. Yerli əhali ərəblərə tabe olmağı və xərac ödəməyi öz öhdəsinə götürdü. Lakin xəlifənin göstərişi ilə Dərbənd əhalisi cizyədən azad edildi. Əvəzində onlar bütpərəstlərə və Xilafətin düşmənlərinə qarşı döyüşlərdə iştirak etməli idilər.
             Həmin il xəlifə Ömərin əmri ilə Dərbənddən şimala, Xəzər xaqanlığının paytaxtına doğru yürüş başlandı. Xəzərlərin əl-Bayda şəhəri işğal edildi. Lakin ərəb sərkərdəsi Əbdürrəhman əl-Bəilinin başçılığı ilə ərəb ordusunun Xəzər xaqanlığının mərkəzi şəhərlərinə doğru yürüşü uğursuz oldu. Bələncər yaxınlığında baş verən həlledici döyüşdə ərəblər məğlub oldular. Ərəb sərkərdəsi Əbdürrəhman əl-Bəhili də döyüşün gedişində öldürüldü.
             Xəlifə Ömərin öldürülməsindən sonra Xilafətin mərkəzində hakimiyyət dəyişikliyi baş verdi. Bununla bağlı Xilafətin Şimali Qafqaza yürüşlərinə müvəqqəti olaraq ara verildi. Xəlifənin vəfatı yeni tutulmuş yerlərdə möhkəmlən
məyə imkan vermədi. Xəzərlər hücuma keçib ərəbləri Dərbənddən cənuba qov -

dular.

Ümumiyyətlə isə, VII əsrin 40-cı illərində Qafqazın cənub-şərq hissəsinin Ərəb Xilafətinə tabe edilməsi əsasən başa çatmışdı. Xəlifə Osmanın 647-ci ildə Qafqaza göndərdiyi sərkərdə əl-Valid ibn Ukba Xəzərsahili düzənlik əraziləri yenidən itaət altına almış, əhalisi üzərinə 800 min dirhəm əlavə təzminat qoymuş
du. Elə bu zaman yeni tutulmuş bu bölgələrə Kufədən ərəblərin köçürülməsinə baş
lanmışdı.
            Lakin bu bölgələrdə ərəb ağalığı VII əsrin sonuna qədər yetərincə möhkəm deyildi. İlk vaxtlar Xilafət tərəfindən Qafqazın idarəsi Dvindən həyata keçirilirdi. Bəhs olunan dövrdə Albaniya hökmdarı Cavanşir ərəblərə qarşı mübarizəni davam etdirirdi. O, Kartli hökmdarı Artnersex ilə ittifaqa girmişdi.Onların birləşmiş qüvvələri 652-ci ildə Xilafət qoşunlarını öz torpaqlarından qova bildilər. Kartli və Albaniya hökmdarlarının birlikdə atdıqları növbəti addım 654-cü ildə Bizans imperatoru II Konstantla ittifaq yaradılması oldu.Cənubi Qafqazın feodal hakimləri Xilafətə qarşı birgə mübarizə aparmaq haqqında Bizansla razılığa gəldilər. Lakin Bizans öz öhdəliyini sonuna qədər yerinə yetirmədi.
            Bizansla razılaşmanın praktik əhəmiyyəti olmadığı üçün Cavanşir 667-ci və 670-ci illərdə iki dəfə Xilafətin mərkəzinə-Dəməşqə gedərək xəlifə Müaviyə ilə münasibətləri nizama saldı. Xilafətin Cənubi qafqazda möhkəmlənməsinə qısqanc
lıqla yanaşan bizanspərəst qüvvələr 681-ci ildə Cavanşirə qəsd etməklə Cənubi Qafqazı yenidən ərəb, Xəzər və Bizans qoşunlarının yürüş hədəfinə çevirdilər.
              Ərəblərin qafqazın şərq hissəsinə, Xəzərboyu bölgələrə yeni yürüşü 653-cü ildə baş verdi. Bu zaman ərəb sərkərdəsi Həbib ibn Məsləmə qafqazın yerli hakimlərinin çoxunu Xilafətə tabe edib, Dərbəndə doğru irəlilədi. Lakin ərəblərin Qafqazın şimalına-Xəzər xaqanlığının paytaxtına doğru yeni yürüşü də uğursuz oldu.Bələncər yaxınlığındakı yeni döyüşdə ərəblər məğlub oldular. Ərəb sərkərdəsi öldürüldü, ərəb qoşunlarının qalıqları tələsik cənuba çəkildilər.
              VII əsrin ortalarında ərəblərin Cənubi qafqazın içərilərinə doğru irəliləməsi bu regionda İslamın yayılması, Ərəbistandan, Suriyadan və iraqdan ərəb ailələrinin köçürülüb yerləşdirilməsi ilə müşayiət olunurdu.

              Şərqi Gürcüstana-Kartliyə ərəblərin ilk böyük hücumu 642-643-cü illərdə baş verdi.Ərəb mənbələrinə görə, Həbib ibn Məsləmənin başçılıq etdiyi ərəb ordusunun Gürcüstana bu ilk yürüşü nəticəsiz oldu. Bu dövrdə Kartli şahı Bizans meylli siyasət yetirməyi davam etdirirdi. Lakin 50-ci illərin başlanğıcında, artıq yuxarıda qeyd edildiyi kimi, kartli və Albaniya hökmdarlarının Bizansla yaxınlaşmaq cəhdləri, sonuncunun təqsiri üzündən nəticəsiz qaldı.
                 VII əsrin 50-ci illərində Xilafətin gürcüstana təzyiqi daha da gücləndi.

Ərəb ordularının yenidən böyük qüvvə ilə Cənubi qafqazda görünməsi Kartli hökmdarı Artnersexi 654-cü ildə Xilafətlə müqavilə bağlayıb tabe olmağa vadar etdi. Müqaviləyə görə, gürcülər öz dini ayinlərini sərbəst icra etmək hüququnu saxladılar. Əvəzində hər bir həyətdən vergi (cizyə)ödənilməli idi. Kartli hökmdarı həmçinin müsəlmanlara canlı qüvvə ilə( zimmilər şəklində)yardım göstərməli idi. Yürüş zamanı ərəb ordusunun ərzaq və sığınacaqla təmin edilməsi də müqavilə şərtlərinə aid idi.
               Ərəb ordularının Erməni vilayətinə ilk basqınları 640-cı ilin payızında oldu. Ərəblər Dvini tutub minlərlə adamı əsir aldılar. Bu zaman Erməni vilayətinin başında Teodoros Rştuni dururdu. O, ərəblərin ilk yürüşünü dəf edə bildi. Lakin iki il sonra ərəblər daha böyük qüvvə ilə hücum edib Qafqazın cənub-qərb bölgələrini, o cümlədən Erməni vilayətini qarət etdilər. Vilayət hakimi Rştuni 2 min atlısı ilə ərəb cəza dəstəsinə basqın etdi, lakin məğlub oldu. 642-ci ildə Nəhavənd döyüşündə Sasani imperiyasının əsas hərbi qüvvələrinin ərəblər tərəfindən sarsıdıcı məğlubiyyətə uğradılması da Rştuninin mövqeyini təsir etdi.
              650-ci ildə ərəblərin Erməni vilayətinə yeni yürüşü zamanı Bizans dövləti Rştuniyə Xilafətə qarşı birgə mübarizə aparmağı təklif etdi. Lakin erməni kilsə başçısının məsləhəti ilə Rştuni Bizans sərkərdəsi Prokopinin ərəblərə qarşı birlikdə çıxmaq haqqında təklifini rədd etdi, Xilafətlə danışığa girdi. 652-ci ildə Xilafətlə müqavilə bağlandı. Müqaviləyə görə, Erməni vilayəti Xilafətin ali hakimiyyətini qəbul etdi. Ona xərac, cizyə ödəməyi, şəhərlərində və qalalarda ərəb qarnizonu saxlamağı öhdəsinə götürdü. ərəblər də Erməni kilsəsinin əmlakını qorumağı, erməni əhalisinin dini ayinlərini sərbəst icra etmələrini təmin etməyi vəd etdilər.

              Erməni kilsəsi Ərəb-Bizans ziddiyyətlərindən yararlandı, Xilafətə özünün müstəqil kilsə olması fikrini qəbul etdirə bildi. Erməni kilsə xadimləri qriqorian kilsəsi ilə Bizansda hakim pravoslav kilsəsi arasında dini ixtilaf olduğunu qabartmaqla Xilafətdə imtiyazlı mövqe qazandılar.
              VII əsrin 60-cı illərinin sonunda Albaniya hökmdarı Cavanşir də Xilafətlə münasibətləri diplomatik yolla nizama saldı, Xilafətin tabeliyini qəbul etdi, xərac, cizyə ödəməyi öhdəsinə götürdü. Cavanşirin səyi ilə Xilafət xəzinəsinə ödənilən xəracın həcmi üçdə bir qədər azaldıldı. VII əsrin 80-ci illərinə kimi Cənubi Qafqazda nisbi əmin-amanlıq davam etdi. Lakin VII əsrin son onilliklərində region yenidən xarici hücumlara məruz qaldı.

             VII əsrin 80-ci illərinin başlanğıcında Albaniyada bizanspərəst əyanların və alban kilsəsinin Cavanşirə qarşı təşkil etdikləri sui-qəsd qafqaz uğrunda Ərəb-Xəzər-Bizans rəqabətini kəskinləşdirdi. Öncə Xəzər xaqanı Alp İlitver Cənubi Qafqaza böyük yürüş etdi. Uti vilayətinə qədər bütün şəhərləri və kəndləri qarət etdi. Alban katolikosu Yelizar Xəzər xaqanı ilə sülh bağlaya bildi və qarətlərin davam etməsinə yol vermədi.VII əsrin 80-90-cı illərində xəzərlərin Qafqazın cənubuna, o cümlədən də Kartliyə qarətedici basqınları daha da intensiv xarakter aldı.
               Bizans da VII əsrin 80-ci illərində Cənubi Qafqaza böyük yürüş təşkil etdi. Bizans sərkərdəsi Leonti 685-ci ildə ərəb qüvvələrini bölgənin çox hissəsindən qova bildi. Bununla Gürcüstanda ərəb təsiri zəiflədi, Bizansın mövqeyi gücləndi.

              Yalnız əsrin sonunda ərəblər Kartlidə öz mövqelərini bərpa edə bildilər. Eyni zamanda, Xilafət Lazikada Bizans ağalığına qarşı üsyandan istifadə edib, ora qoşun yeritdi. 687-ci ildə Lazikanın çox hissəsi ərəblərə tabe edildi.

              VII əsrin 90-cı illərinin sonunda ərəb sərkərdəsi Məhəmməd ibn Mərvan böyük ordu ilə Cənubi Qafqaza hücum etdi. O, həmin vaxt erməni naxararlarının ərəb ağalığına qarşı etiraz çıxışlarını silah gücünə yatırdı. Naxararların atlı qoşunu tamamilə məhv edildi. 703-cü ildə Sumbat Baqratuninin başçılığı ilə ermənilərin yeni üsyanı oldu. Yeni ərəb sərkərdəsi Məhəmməd ibn Okbey bu üsyanı da yatırdı və Erməni vilayətinin daxili müstəqilliyinə son quydu. Erməni vilayətində ərəb ağalığı qəti bərqərar oldu.
               VII əsrin sonunda Bizansın təhriki ilə Albaniyada xristian kilsə başçısı Bakur hökmdar Varaz Trdatın Ərəb Xilafətindən üz döndərib Bizansa meyl etməsinə nail oldu.Katolikos Bakur Albaniya hökmdarı Varaz Trdatın xanımı ilə bu barədə razılığa gəlmişdi. 704-cü ildə alban katolikosunun Xilafətin əleyhinə çıxışı onunla nəticələndi ki, alban kilsəsinin müstəqilliyinə son qoyuldu, erməni kilsəsinə tabe edildi. 705-ci ildə isə Mehranilər sülaləsinin hakimiyyətinə son qoyuldu, Albaniyanın daxili müstəqilliyi ləğv edildi. Mehranilər sülaləsinin sonuncu nümayəndəsi varaz Trdat Dəməşqə  aparılıb edam edildi.
               Xilafətin Alban kilsəsinin müstəqilliyini ləğv etməsinə erməni katolikosu İlyanın alban katolikosunu Bizansla əlaqə yaratmaqda günahlandıraraq, onu cəzalandırmağı xahiş etməsi də müəyyən təsir göstərdi. Alban pravoslav xristianla

rı ya ermənilər kimi qriqorian məzhəbini qəbul etməli, ya da müsəlmanlığı seçməli oldu. Alban xristianlarının xeyli hissəsi sonuncu seçimi etdi. Yalnız Ermənistana yaxın bölgələrdə, xüsusən də dağlıq ərazidə xristianlıq ehkamları saxlanıldı. Sonrakı min il ərzində tədricən alban xristian əhalisinin qriqorianlaşması, alban əhalisinin isə erməniləşməsi baş verdi. 
           Xilafətin VII əsrin başlanğısında atdığı addımlar Erməni vilayətində və Albaniyada ciddi narazılıqla qarşılandı.Yerli hakimlərin inzibati idarəçilikdən kənarlaşdırılması yeni üsyan dalğası yaratdı. Əl-Bəlazuriyə görə, xəlifə Əbdül

məlik Cənubi Qafqaza qardaşı Məhəmməd ibn Mərvanın başçılığı ilə böyük cəza ordusu göndərdi. Ərəb sərkərdəsinin əmri ilə yeni üsyan hazırlanmasında şübhəli sayılan 800 alban və erməni əsilzadəsi diri-diri yandırıldı.
              Gürcüstanda ərəb ağalığı qəti şəkildə 736-738-ci illərdə bərqərar olundu. Həmin vaxt ərəb sərkərdəsi Mərvan ibn Məhəmməd gürcü qalalarınıməhv edərək, bütün müqavimət ocaqlarını dağıtdı. Bütün əsas məntəqələrdə ərəb qüvvələri yerləşdirildi. Dəryal keçidi üzərinə ciddi nəzarət qoyuldu.
             Ərəb Xilafəti Cənubi Qafqazda, xüsusən də onun qərb hissəsində möhkəmlənmək üçün VII əsrin ortalarında və ikinci yarısında dəfələrlə Bizansla toqquşmalı olmuşdu. Xilafət qoşunları Bizans ordularını məğlub edib regionda möhkəmlənməyə başlayanda, Xəzər xaqanlığının ciddi müqaviməti ilə üzləşdi. VII əsrin ortalarında Xəzər xaqanları ərəb sərkərdələrinin Şimali Qafqazın içərilərinə doğru irəliləmək cəhdlərinin qarşısını kəsdilər. Nəticədə bəhs olunan dövrdə Xilafətin təsirinin Dərbənddən şimala yayılması baş tutmadı. 

             VII əsrin 60-cı illərində isə Xilafətin mərkəzində hakimiyyət uğrunda mübarizənin kəskinləşməsindən yararlanan xəzərlər 661-ci və 664-cü illərdə Qafqa
zın cənubuna böyük yürüşlər təşkil etdilər. Albaniya hökmdarı Xəzər xaqanına

 tabe olmağı və xərac ödəməyi boynuna götürdü. Xəzərlərin Qafqazın cənubunda möhkəmlənməsinə qarşı durmaq üçün Ərəb Xilafəti 685-ci ildə Bizansla saziş bağlandı. Xilafət, xəzərlərə qarşı Bizansın yardımının əvəzində, Qafqazdan götürdüyü gəlirin bu iki imperiya arasında bərabər bölüşdürülüməsinə razılıq verdi.
             VIII əsrin əvvəllərində ərəblər Cənubi Qafqazda öz mövqelərini qəti şəkildə möhkəmlətdilər. Bundan sonra Qafqazın dağlıq bölgələrinə, xüsusən Dağıstana doğru intensiv yürüşlərə başladılar. 706-707-ci illərdə ərəblərin Dağıstana yürüşü Dərbəndin yenidən ərəblərin əlinə keçməsi ilə nəticələndi. Bu yürüşə Bizansla müharibələrdə böyük uğurlar qazanmış ərəb sərkərdəsi Məsləmə ibn Əbdülməlik başçılıq etmişdi. Xəlifə onun Bizansa və Xəzər xaqanlığına qarşı bu igidliklərini nəzərə alıb 709-cu ildə  Qafqaza əmir təyin etdi. Lakin 713-714-cü illərdə Məsləmə ibn Əbdülməlikin başçılığı ilə ərəblərin Tarku qalasına yürüşü uğursuz oldu.
               722-723-cü illərdə sərkərdə əl-Cərrah ibn Abdullanın başçılığı ilə böyük ərəb ordusu Dağıstana yürüş etdi. Bələncər yaxınlığında Xəzər xaqanınn qüvvələri məğlubiyyətə uğradıldı. Bu yürüş xəzərlərin əsas şəhərlərinin ərəblər tərəfindən tutulması ilə nəticələndi. Bu zaman alanlardan yardım alan xəzərlər Səməndər şəhərinin müdafiəsinə möhkəmlətdilər. Ərəb sərkərdəsi Xəzər xaqanlığının paytaxtına hücum etməyərək geri döndü.

             Bu illərdə Xəzər xaqanlığı ilə Ərəb Xilafəti arasında mübarizə gedişində alanlar xəzərlərlə ittifaqda çıxış edirdi. Lakin VIII əsrin 30-cu illərində ərəblər alanları Xilafətə tabe edə bildilər. 30-cu illərin sonunda ərəb qoşununun Dərbənd keçidindən şimala yürüşü daha uğurlu oldu.

             737-ci ildə Xilafətin qafqazda canişini olan Mərvan ibn Məhəmməd Dərbənd və Dəryal keçidlərindən şimala doğru böyük yürüşə başladı. Xəzər qoşunu məğlub edildi, ərəblər ilk dəfə Don çayına qədər irəlilədilər. Burada yaşayan slavyan və digər tayfalara mənsub olan 20 min kafir ailəsi Xilafətin tabeliyinə alındı. Bu yürüş zamanı Səməndər şəhəri də ələ keçirildi. Xəzər xaqanlığının əsas həyatı mərkəzləri Xilafətin tabeliyinə keçdi. Bundan sonra xəzərlərin böyük bir hissəsi Xilafətin tabeliyində yaşamını davam etdirdi və İslam dinini qəbul etdi. Müasir Dağıstan ərazisində yaşayan türk xalqlarının etnogenez

isində müsəlmanlığı qəbul edən xəzərlər də iştirak etmişlər.
              Xilafətə tabe olmayan Xəzər tayfaları isə İdil(Volqa)çayının aşağı axarı boyuna köç etdilərş Xəzər xaqanlığı Volqa boyunda varlığıbı daha bir neçə əsr davam etdirdi.
               VIII əsrin ortalarında Xilafətin mərkəzində baş verən qarışıqlıq, Abbasi

lər sülaləsinin yenicə hakimiyyətə gəlməsi Şimali Qafqazda ərəb təsirini zəiflətdi.Xəzər xaqanlığı bundan istifadə edib Şimali qafqazın bəzi bölgələrin yenidən özünə tabe etdi. Xəzərlər 763-764-cü illərdə və 796-797-ci illərdə Cənubi Qafqaza böyük yürüşlər təşkil etdilər. Lakin bu epizodik çıxışlara baxmayaraq Qafqazın əsas hissəsi ərəblərin hakimiyyəti altında qaldı. Xilafət xəzərlərin hücumlarının qarşısını alıb Cənubi Qafqazda və Dağıstanda öz mövqeyini qəti şəkildə möhkəmlətdi. Bu dövrdən etibarən, Xəzər xaqanlığı yalnız Qafqazın şimal-qərb hissəsində müəyyən təsirə malik idi.
               İlk vaxtlar Qafqazın tabe edilmiş bölgələri və Kiçik Asiyanın Şərq hissəsi Əl-cəzirə adlı dördüncü əmirliyə daxil edilmişdi. Əmirliyin iqamətgahı, artıq qeyd olunduğu kimi, Dəbil(Dvin)şəhərində yerləşirdi. Yerli əyanlardan idarəçilikdə geniş istifadə edilirdi.
                VIII əsrin əvvəlində Xilafət Qafqazın idarə olunması üçün inzibati dəyişiklik etdi. Bütün qafqaz, Cənubi Azərbaycan istisna olmaqla ayrıca bir əmirliyə çevrildi. Yerli sülalərin hakimiyyətinə son qoyuldu. Bütün hakimiyyət ərəb canişininin-əmirin əlində cəmləşdirildi.
              755-ci ildən yeni ərəb əmiri Uzayfa ibn əl-Yəmən tərəfindən əmirliyin mərkəzi Dvindən Bərdəyə köçürüldü. Bütün Cənubi Qafqazı əhatə edən və mərkəzi Bərdə olan bu əmirlik ərəb qaynaqlarında keçmiş tarixi ənənəyə dayanaraq “ərməniyyə əl-Əkbəri”adlanırdı. Bərdədə və qafqazın digər mühüm strateji əhəmiyyətə malik məntəqələrində, mahal mərkəzlərində ərəb qanizonları yerləşdirildi. Xəlifənin təyin etdiyi əmir mülki idarəçiliyi həyata keçirməklə bərabər, qafqazdakı ərəb hərbi qüvvələrinə də komandanlıq edirdi. Bu dövrdə Xilafət Şimali Qafqazın idarəçiliyini də Bərdədən həyata keçirirdi.
              VIII əsrin 30-cu illərində Mərvan ibn Məhəmməd həm Cənubi Qafqaz ərazisində Xilafətin hakimiyyətini möhkəmləndirmək üçün, həm də Şimali Qafqazda yeni ələ keçirilən ərazilərin saxlanması üçün silsilə tədbirlər həyata keçirdi. Yeni ərəb əmirinin erməni naxararlarının mülkiyyətini özlərinə qaytarması, Xilafətin ordusu tərkibində erməni atlı qoşunu təşkili üçün pul ayırması, Gürcüstanda isə Dəryal keçidindən şimala doğru Xilafətin dayaqlarını möhkəmləndirməsi, Ərəb dövlətinə tabe olmayan gürcü əhalisinə qarşı qəddar cəzalar tətbiq etməsi bununla bağlı idi. Gürcü tarixi ədəbiyyatında Mərvan ibn Məhəmmədə “Kru”ləqəbi verilməsi bununla bağlı idi.
            Ərəblər Qafqazda, xüsusilə də onun daha məhsuldar və hərbi-strateji cəhətdən daha önəmli bölgələri olan Xəzərsahili vilayətlərdə möhkəmlənməyə xüsusi diqqət yetirirdilər. Çünki Ərəb-Xəzər müharibələrinin taleyi həmin bölgədə ərəb təsirinin möhkəmlənməsindən asılı idi. Ona görə də, Xilafət Xəzəryanı bölgələrdə yaşayan əhali içərisində ciddi-cəhdlə İslamı yayır, müqavimət göstərən
ləri Xilafət hüdudlarından kənarlaşdırırdı.
            Xilafət Qafqazın şərq hissəsində mövqeyini möhkəmlətmək üçün köçürmə siyasətindən də fəal istifadə edirdi.Ərəb müəllifi əl-Bəlazuri yazmışdır ki, Xilafət qoşunları Azərbaycanı tutduqdan sonra Kufə, Bəsrə və Suriyadan ərəb tayfalarını ora köçürdü və onların hər birinə becərə bildiyi qədər torpaq sahəsi tutmağı əmr etdi. Dərbənd, Bərdə, Beyləqan, Dəbil, Karin, Tiflis, Ərdəbil, Təbriz və digər strateji əhəmiyyətli şəhərlərdə ərəb hərbi hissələri yerləşdirildi. Bu şəhərlərdə xüsusi hərbi məskənlər-rabatlar yaradıldı. Şəhərlərdəki ərəb hərbi hissələri yerli əhalinin hesabına saxlanılırdı.
              Ərəblər Dağıstanı tutduqdan sonrakı ilk illərdə Suriya və İraqdan 7 min müsəlman ailəsini Dərbənd yaxınlığında yerləşdirmişdilər. Daha sonra isə Şimali qafqazda Xilafət tərəfindən Rukal, Qalasuvar, Tabasaranda Kamax, əl-Muhammə-

diyə, Bak-Vak qalaları və möhkəmləndirilmiş məntəqələri yaradılmışdı.
               Hicri 107-ci ildə ərəblər Dərbəndi yenidən tutduqdan sonra şəhərə Suriyadan 24 min ərəb döyüşçüsünü köçürüb yerləşdirmişdilər. Bu zaman qala divarları təmir edilmiş, qalanın özündə ərzaq və silah anbarları yaradılmışdı.
                Köçürmə siyasətinin əsas məqsədi hərbi-strateji əhəmiyyəti olan bölgələrdə və qalalarda Xilafətin hakimiyyətini möhkəmləndirmək, etnik dayaq yaratmaq, Xəzər xaqanlığının hücumlarının qarşısını almaq üçün sərhədlərin mühafizəsini yaxşılaşdırmaq idi. Təsadüfi deyil ki, Qafqazda ən çox ərəb ailəsi yerləşdirilən bölgə Azərbaycanın Xəzəryanı bölgələri, xüsusən də Dərbənd və onun ətrafı idi. Ərəb müəllifi əl-İstəxri ərəblərin Dərbəndə köçürülməsi səbəbləri haqda yazmışdır:”Orada yaşayan adamlara tapşırılmışdı ki. Xəzərlərin islam torpaqlarına keçə biləcəyi yolları qorusunlar.”Ona görə də, yalnız Ərəb-Xəzər müharibələri qəti başa çatdıqdan sonra, VIII əsrin sonunda xəlifə Harun ər-Rəşidin göstərişi ilə Qafqaza ərəblərin köçürülməsi dayandırıldı.

                Qafqaza ərəblərin kütləvi köçürülüb yerləşdirilməsinin mühüm nəticəsi regionun şərqində və mərkəzində İslamın qəti möhkəmlənməsi oldu. Bu bölgəyə köçürülən ərəb ailələri isə sonralar yerli əhali ilə qaynayıb-qarışdı.
            Ərəblər qafqazda möhkəmlənməklə bərabər, Bizansla rəqabəti öz xeyirlərinə dəyişmək üçün Xilafətin şərq əyalətlərindən Kiçik Asiyaya doğru ge -

dən karvan yollarını bağladılar. Beynəlxalq əhəmiyyət daşıyan Böyük İpək yolunun əsas istiqaməti Qafqaza yönəldildi. Xəzərin qərb sahili boynca və Kür çayı boyunca ticarət yolları böyük əhəmiyyət daşımağa başladı. Ərdəbil, Bərdə, Dəbil, Tiflis və Dərbəndin ticarət və sənətkarlıq mərkəzləri kimi əhəmiyyəti daha da artdı.
            Ona görə də, VIII əsr ərzində Xilafətin Şərqi Qafqaza, o cümlədən Dağıstana ciddi diqqət yetirməsi təkcə Xəzər xaqanlığı ilə uzun müddət davam etmiş müharibəni udmaq məqsədi daşımırdı. Bu həm də bəhs olunan dövrdə Xəzər sahili boyunca Şimali Qafqaza doğru uzanan ticarət yolunun əhəmiyyətinin kəskin surətdə yüksəlməsi ilə bağlı idi.

            Xəlifə Ömər Xilafət ərazisində ticarəti canlandırmaq üçün müsəlman və qeyri-müsəlman təbəələrindən olan tacirlərdən cəmi 5 faiz, xaricilərdən isə 10 faiz gömrük rüsumu toplamağı əmr etmişdi. Xəlifə Əbdülməlikin dövründə pul islahatı keçirilməsi, dövriyyədən Bizans, Sasani sikkələrinin çıxarılması, qəlp pul kəsil
məsinə qarşı ciddi mübarizə aparılması maliyyə sahəsində qayda yaratdı.
            VIII əsrin əvvəlində Dəbil, Bərdə, Ərdəbil və Dərbənddə sikkə kəsilməsinə başlanması Qafqazın Xilafət üçün böyük əhəmiyyət daşımasının daha bir göstəricisi idi.

            Qafqazın işğalının başlanğıc mərhələsində ərəblər Sasani və Bizans dövlətlərinin tətbiq etdiyi vergiləri dəyişmədən saxlasalar da, bütövlükdə vergi yükü qismən daha yüngül olmuşdu. Xəlifə Əlinin becərilməyən torpaqlardan xərac toplanmasını qadağan etməsi də müsbət addım idi.

             Lakin Xilafət Qafqazda mövqeyini möhkəmlətdikdən sonra vergilərin artırılması və xüsusi qəddarlıqla toplanması baş verdi. Əməvilər sülaləsinin hakimiyyətə gəlməsindən sonra toplanılan vergi və rüsumlar artırılmağa başlandı. Xüsusən də 725-ci ildə Qafqazda əhalinin və bütün əmlakın siyahıya alınması keçirildikdən sonra xəracın miqdarı artırıldı, yeni vergilər tətbiq edildi. Xəlifə Əbdülməlikin göstərişi ilə əhali vergi siyahısına salındığı yaşayış məntəqəsini özbaşına tərk edə bilməzdi. Müsəlman olmayanlardan alınan xərac (torpaq vergisi)və cizyənin(can vergisi)həcmi artırıldı. Bu dövrdə qeyri-müsəlman əhalidən toplanan cizyənin həcmi aşağıdakı kimi müəyyən edilmişdi:varlı-48 dirhəm;ortabab-24 dirhəm;kasıb-12 dirhəm ödəməli idi. Müsəlman əhali isə məhsulun onda biri həcmində üşr, həmçinin yeni əldə edilmiş daşınan əmlakdan, hərbi qənimətdən xüms və ehtiyac içində olan müsəlmanların xeyrinə zəkat adlı vergi və rüsumları da ödəməli idilər.
              VIII əsrin ortalarında Abbasilər sülaləsinin hakimiyyətə gəlməsindən sonra vergilərin moqdarı yenidən artırıldı,həm də Sasani dövründə olduğu kimi xərac məhsula görə deyil, torpaq sahəsinə görə toplanmağa başlandı. Vergiləri ödəyə bilməyən ailələrin övladları qula çevrilirdi.
              Xilafət işğalın ilk dövründə Qafqazda mövqeyini möhkəmlətmək üçün yerli feodalların bir qismi ilə ittifaqa girdi, onların mülklərinə toxunmadı, özlərini də müxtəlif vəzifələrə təyin etdi.Əl-Bəlazuriyə görə, VII əsrin 40-cı illərində ərəb sərkərdəsi Salman ibn Rəbiə Şirvan və Dərbənd hakimləri ilə bərabər, Maskat, Lakz, Tabasaran hakimləri ilə də müqavilə bağlamışdı. Onlar Xilafətə hər il müəyyən edilmiş xəracı ödəmək şərti ilə öz hakimiyyətlərini bir müddət qoruyub saxlaya bilmişdilər.
              Sonrakı dövrdə isə bütün əhəmiyyətli vəzifələrə ərəb feodallarının qoyul

ması baş verdi.Xüsusən Azərbaycanda və Dağıstanda hərbi strateji əhəmiyyətli yerlər ərəb feodallarının ixtiyarına verildi.Məsələn, VIII əsrin əvvəlində Qaytaq hakimliyinə Əmir Həmzə təyin edilmişdi.Onun varisləri davamlı olaraq bu bölgəni idarə edirdilər və usmi ləqəbi almışdılar. Dərbənd hakimləri ərəb tayfa başçısı Haşimilərin nəslindən idilər Qumuq bölgəsində isə hakimiyyətə peyğəmbərin əmisi Abbasın nəslindən olan Şamxal gətirilmişdi. O sonradan bütün Dağıstana hakim təyin edilmişdi və iqamətgahı Qumuqda yerləşirdi. Sonrakı dövrdə şamxal feodal rütbəsi kimi qalmışdı.”Tarixi Dağıstan”adlı mənbədə isə qeyd olunmuşdur ki, ərəb sərkərdəsi Əbu Müslim Tabasaranı tutduqdan sonra oraya Maysum adlı ərəb hərbçisini hakim qoymuşdu və sonrakı dövrdə Tabasaran hakimlərinin maysum adlanması da bununla əlaqədardır.
             Ərəblər ilk öncə tutduqları ərazilərdə sərvətləri hərbi qənimət kimi ələ keçirir, yerli əhalinin əmlakını qarət edirdilər. “ Dərbəndnamə”adlı mənbədə ərəb sərkərdəsi əl-Cərrahın hicri 104-cü ildə Dağıstana yürüşü zamanı Qaytaqdan 12 min baş mal-qoyun, Tabasarandan 40 min baş at, mal-qoyun apardığı qeyd edilmişdir. İbn əl-Əsir yazmışdır ki, ərəb ordusu Tarkunu tutduqdan sonra əhalini elə qarət etmişdi ki, 30 min atlı döyüşçünün hər biri 300 dinar sərvətə sahib olmuşdu.
             Ərəb ağalığı dövründə gənclərin qula çevrilməsi, xüsusən də vergi verə bilməyən ailələrin övladlarının kölə kimi satılması geniş tətbiq edilirdi. Əl-Cərrah tabasaranın işğalı zamanı 2 min gəncə, Qaytaqdan 700 gənci əsir alıb köləyə çevirmişdi.Ərəb ağalığının sonrakı dövründə isə Xilafət təkcə Dağıstanın Sərir bölgəsindən hər il 150 oğlan və 50 qız, Tuman məntəqəsindən 50 oğlan və 50 qız, Zirehgerandan(indiki Kubaçı)50 oğlan göndərməyi tələb etmişdi.
           Xilafətin qafqaza təyin etdiyi əmirlərin ildə nə qədər vergi toplayıb beytülmala-mərkəzi xəzinəyə göndərməsi haqqında məlumatların çoxu zəmanəmi
zə qədər gəlib çatmamışdır. Bağdadda müxtəlif illərdə baş verən yanğınlar, monqolların hücumu zamanı şəhərin dağıdılması vergi hesabatları olan sənədlərin çoxunun məhvinə səbəb olmuşdur. Bununla belə, hicri 204-cü ilə aid divan hesabatlarından bəlli olur ki, IX əsrin ikinci onilliyində hər il Cənubi Azərbaycan
dan 4,5 milyon dirhəm, Qafqazın digər bölgələrinin daxil edildiyi Ərməniyyə əl-Əkbəri əmirliyindən 4 milyon dirhəm həcmində vergi toplanırdı.
            IX əsrin ortalarında Ərəb Xilafəti tabe etdiyi ölkələrdə azadlıq mübarizəsinin genişlənməsi, xüsusən də də Babəkin başçılığı ilə 20 ildən çox davam etmiş xalq azadlıq müharibəsi nəticəsində zəifləmiş, Qafqazda öz mövqelərini itirməyə başlamışdı. Artıq IX yüzilliyin 40-cı illərində Sünik vilayəti

nin və Şəki qalasının sahibi Səhi ibn Sumbat, Tiflis hakimi ishaq ibn İsmayıl və Qafqazın digər nüfuzlu feodal hakimləri Xilafətin asılılığından çıxmışdılar. Yalnız 853-cü ildə Xilafət qoşunları bu vilayətləri yenidən tabe etmişdi. Qafqazın dikbaş hakimləri isə Samirəyə göndərilmişdi. Lakin bu müvəqqəti uğur idi.
               861-ci ildə xəlifə əl-Mütəvəkkilin ölümündən sonra Xilafətin mərkəzində yaranmış hərc-mərclikdən istifadə edən Şirvan hakimi Keysam ibn Xalid ibn Məzyəd şah titulunu qəbul edərək özünü müstəqil elan etdi. Şirvanın Xilafətlə bütün əlaqələri kəsildi. X əsrin 80-ci illərində isə Şirvanşahlar dövləti bir sıra yeni əraziləri, o cümlədən Dərbənjd əmirliyini və Tabasaranı tutaraq Cənubi Dağıstanda öz təsirini möhkəmlətmiş, Qafqazın güclü dövlətlərindən birinə çevrilmişdi.
              Moisey Kalankatlının məlumatına görə, 866-cı ildə Qriqor Hamam Arra

nın bir hissəsində özünü müstəqil və “dağıdılmış Alban şahlığının bərpaçısı”elan etdi. Elə həmin il Girdman, Arsak, Xaçın və Şirakın bir hissəsini sonuncu alban hökmdar Varaz Trdatın nəslindən olan Savada(Səhək) öz hakimiyyəti altına aldı və Cənubi Qafqazda başqa bir müstəqil dövlət yaratdı.

              IX əsrin 60-cı illərində müstəqillik qazanmış feodallıqlardan biri də Dərbənd əmirliyi idi. 869-cu ildə Dərbənd hakimi Haşim əl-Sulami özünü müstəqil elan etdi. Ərəb əsilli Haşimilər sülaləsinin hökmranlıq etdiyi Dərbənd əmirliyi öz müstəqilliyini X əsrin sonuna qədər qoruyub saxlaya bilmiş, Şirvanşahlar dövlətindən asılı vəziyyətə düşdükdən sonra da dəfələrlə öz müstəqilliyini bərpa etməyə cəhd etmişdi.
              IX əsrin 70-ci illərinin sonunda Azərbaycanın cənubunda Sacilər dövləti yarandı. Bu dövrdə türk əsilli sərkərdə Əbu Sac Divdada ərəb ordusunda misilsiz xidmətinə görə Xilafətin ən zəngin vilayətlərindən biri olan Cənubi Azərbaycan iqta kimi vertildi. O,879-cu ildən bu vilayəti müstəqil idarə etməyə başladı.

              Onun varisi Məhəmməd ibn Əbu-Sac da Xilafətin görkəmli sərkərdələri

ndən biri idi və o qədər böyük nüfuz qazanmışdı ki. Xəlifə 898-ci ildə bütün Cənubi Qafqazın idarəsini ona tapşırmışdı. X əsrin əvvəllərində isə onu əvəz edən qardaşı Yusif ibn Əbu-Sac Cənubi Qafqaz torpaqlarının çoxunu öz hakimiyyəti altında birləşdirməyə müvəffəq oldu. Elə bu dövrdə erməni və gürcü dövlətləri də fəth edildi. Ani və Dvin(Dəbil)şəhərləri kimi iri sənətkarlıq və ticarət mərkəzləri Sacilərin əlinə keçdi. Bəhs olunan dövrdə Şirvan, Şəki, Sünik hakimləri də Sacilər dövlətinə bac verirdi.
                 941-ci ildə Deyləm hakimi salari Mərzban ibn Məhəmməd Sacilər dövlətinin varlığına son qoydu. Əvvəllər Sacilərə tabe olan Qafqaz hakimləri indi də Salarilər dövlətinə bac verməyə başladılar. Lakin bu uzun sürmədi. Artıq 971-ci ildə Məhəmməd ibn Şəddad salarilərə qarşı çıxdı və Arazdan şimaldakı feodal mülklərini özünə tabe edərək paytaxtı Gəncə olan müstəqil Şəddadilər dövlətini yaratdı.
                 981-ci ildə Rəvvadilər nəslindən olan Əbülhica da Azərbaycanın cənubunda salarilərin hakimiyyətinə son qoydu və özünün müstəqil dövlətini yaratdı. Şəddadilər və Rəvvadilər dövlətləri XI əsrin ortalarına-Səlcuq yürüşlərinə qədər öz müstəqilliyini saxladılar.

                Qafqazın cənub-qərbində iri erməni feodalı Aşot Bqratuni 866-cı ildə müstəqil erməni dövləti yaratdığını elan etdi. 885-ci ildə xəlifə onu erməni şahı kimi tanıdı. Bizans imperatoru I Vasili də ona tac və bahalı hədiyyələr göndərdi. Baqratilər dövləti bu dövrdə Səhəkin hakimiyyətinə tabe olan alban torpaqlarını işğal etməyə cəhd etsə də, elə bir uğur qazanmadı.
               Aşot baqratuninin varisi I Smbat müstəqilliyə can atan iri feodalları özünə tabe etməyə çalışırdı və bu zaman onların ciddi müqaviməti ilə qarşılaşdı. Xüsusən də Arsuilər nəslindən olan iri feodallar öz müstəqilliklərini qoruyub saxlamağa çalışırdılar və bunun üçün Xilafətə arxalanırdılar. Baqratuniləri zəiflətməyə çalışan xəlifə 908-ci  ildə Qagik Arsunini erməni şahı kimi tanıdı və Saci hökmdarı Yusifi I Smbatın üzərinə göndərdi. 914-cü ildə baş verən döyüşdə I Smbat öldürüldü, erməni şahlığı isə Sacilər dövlətinə tabe edildi. Lakin Baqratunilər mübarizəni davam etdirdilər. II Aşot Baqratuni 923-cü ildə Göyçə gölü yaxınlığında rəqibləri üzərində qələbə çaldı və xəlifə onu erməni şahı kimi qəbul etməli oldu. Bu hadisədən iki il öncə isə II Aşot Baqratuni Bizansla normal münasibət yarada bilmişdi. Paytaxtı Ani şəhəri(xarabalıqları müasir türkiyə əırazisindədir)olan bu dövlət daha 100 il yaşadı.
                XI əsrin 20-ci illərindən sonra Bizans erməni dövləti daxilində güclənməkdə olan feodal çəkişmələrindən istifadə etdi və onun ayrı-ayrı vilayətlərini bir-birinin ardınca özünə tabe etməyə başladı. Sonuncu Baqrati hökmdarı II Qagik hiylə ilə Konstantinopola aparılıb həbsxanaya salındı. XI əsrin 40-cı illərində Bizans imperatoru IX Konstantin Monomax Dəbil hakimi Əbül-Əsvar Şəddadiyə müraciət edərək müstəqilliyini saxlamış erməni feodal mülklərinə qarşı birgə yürüşə başlamağı təklif etdi. əvəzində Şəddadi hakimi Bizans imperatorundan silah gücünə ələ keçirdiyi qala və kəndlərə olan haqqının tanınmasını tələb etdi və buna nail oldu. Lakin sonradan Şəddadi hökmdarı erməni torpaqlarına yürüşdən imtina etdi. Ani vilayətinin çox hissəsi və Şirak Bizansa birləşdirildi. Beləliklə, 1045-ci ildə Qafqaz hüdudlarından mövcud olan müstəqil erməni dövlətinin varlığına son qoyuldu.
               Bizans özünə tabe etdiyi erməni vilayətlərində yaşayan əhali üzərinə çox ağır vergi və mükəlləfiyyətlər qoydu, dini işlərə qarışmağa və erməni kilsəsini Konstantinopol patriarxlığına tabe etməyə girişdi. Yerli feodalların xeyli hissəsi mülklərindən məhrum olundu və Bizansın daxili bölgələrinə, o cümlədən Suriyaya sürgün edildi. Erməni əyanlarının bir hissəsinə də imperator tərəfindən Balkan yarımadasında yeni birləşdirilən vilayətlərdə, ilk növbədə Bolqarıstanda torpaq mülkləri verildi.
              Göründüyü kimi, məhz XI əsrin birinci yarısında Bizansın işğalçılıq siyasəti və daha əvvəldən başlanmış daxili çəkişmələr nəticəsində erməni siyasi birlikləri müstəqillikdən məhrum oldular. Həm də bu dövrdə yerli əhalinin çox hissəsi dözülməz vergilərdən və dini təqiblərdən baş götürüb digər ölkələrə, o cümlədən Azərbaycana qaçmağa məcbur olmuşdu.

